
Қойлыбаев Қанат Орынтайұлы,
Қазақ гуманитарлық заң университетінің 
Азаматтық құқық кафедрасы магистранты

БАЛА АСЫРАП АЛУДАН ТУЫНДАЙТЫН ҚҰҚЫҚТЫҚ САЛДАР

Еліміз тәуелсіздікке қол жеткізгеннен соң 
жүргізіліп жатқан реформалар мемлекетіміздің 
ірге тасының мықты қалауына бағытталып жатыр. 
Осы кезде отбасы құқығының маңыздылығы 
арта түсуде. Өйткені қоғам жеке адам, ерлі-
зайып, отбасыдан құралады. Мемлекеттің осы 
қоғамдық қатынастарға қатысты шешімдері мен 
әділ заңдары осы қоғам азаматтарының келешек 
тағдырына әсер тигізеді.

Отбасы адамның өмірінде ерекше орын 
алады, әсіресе сәбидің өмірінде орасан зор 
рөлі бар. Отбасы баланы өмірге дайындайды, 
қоғамдағы жүріс-тұрысының алғашқы кірпішін 
қалайды, өмірге деген алғашқы көзқарасын 
қалыптастырады. Ата-ана - балаға еңбекке деген 
сүйіспеншілікті, әлеуметтік, мәдени және көркем 
мінез-құлықты үйрететін алғашқы ұстазы. Ата-
анаға қарап бала өседі. Қазақта «ата көрген оқ 
жонар, ана көрген тон пішер» деген сөз осыған 
байланысты айтылған. Әр отбасының бала 
тәрбиелеудегі көзқарасы әртүрлі болып келеді, 
біреулері мейірім махаббатпен тәрбиелесе, ал 
басқалары өзге тәсілді таңдайды. 

Қазір Қазақ жерінде түрлі себептерге 
байланысты мыңдаған балалар ата-ананың 
қамқорлығынсыз жетім қалып жатыр. 

Қоғамызда ата-аналары тұрмыстың 
қиыншылығын көтере алмай ішімдікке салынып, 
солардың қамқорлығы мен мейірімін көре алмай 
көшеде қаңғырып жүрген балалар да аз емес. 
Бұндай тағдырдың ауыртпашылығын көрген 
балалар өздерін ешкімге керек емес екенін 
сезініп, түрлі жаман іс әрекеттерді жасауға 
барады. 

Бірақ бала қандай жағдайға душар болмасын, 
ол әрқашан да мемлекеттің қорғауында болады. 
Мемлекет ата-ананың қамқорлығынсыз қалған 
балаларды аманат қылып өз жауапкершілігіне 
алады. Яғни оларды балалар тәрбиесімен 
айналысатын мекемелерге орналастырады. 
Бірақ ол мекемелердің қамқорлық пен мейірімге 
тола еместігі көпшілікке мәлім. Ата-ананың 

қамқорлығы мен мейірімін көре алмаған балаға 
мекеме каншама қамқорлық жасаса да, ата 
ананың, отбасының орнын ауыстыра алмайды.

Әрбір бала ата-анасын жоғалтқанына 
қарамастан отбасыда өсіп тәрбиеленуіне құқығы 
бар, ол құқықтан оны ешкім айыра алмайды. 
Мемлекеттің ата-ана қамқорлығынсыз қалған 
балаларды отбасыларға орналастыруының 
мынадай бірнеше жолы бар: баланы асырап алу, 
қамқорлық пен қорғаншылық, патронат. 

Бала асырап алу ертеден келе жатқан құқықтық 
институт және бұл кез-келген өркениетті 
мемлекетте ата-ананың қамқорлығынсыз қалған 
балаларды отбасыларға орналастырудың ең 
тиімді жолы болып есептеледі.

Қазақстан Республикасында да жетімдер мен 
ата-ана қамқорлығынсыз қалған балалардың 
мәселесін шешуде баланы асырауға беру 
негізгі жиі қолданылатын және ең тиімді 
жол болып есептеледі. Жетімдер мен ата-
ана қамқорлығынсыз қалған балаларды 
орналастыруда басымдылық асырап алуға 
беріледі.

Бала асырап алу - қазақ халқына жат дүние 
емес, керісінше ата-бабамыздан қалған көне 
дәстүр. Біз қазақ жетімді жетімсіретпей «жетімді 
көрсең жебей жүр» деген асыл сөздерді ұстанып 
өмір сүрген халықпыз. 

Қазақтың дәстүрлі құқығында жетім мәселесі 
зерделене қарастырылған. Қазақ атамыз бала 
ата-анасынан айырылғанда оны жетімсіретпей, 
ол ер жеткенге дейін өз бауырына басатын, не 
қорғаншысы мен қамқоршысын тауып беретін. 
Асыранып алынған бала жалпы құқықтарында 
асырап алушының балаларымен теңдей болатын. 

Ал енді, асырап алынған бала мен асырап 
алушының туған балаларының арсындағы 
мүліктік құқықтарына қатысты мәселелер 
әділеттілік тұрғысынан дұрыс өз шешімін тауып 
отырған. Асыранып алынған бала мен оның 
ұрпағының еш уақытта мүліктік құқықтары мен 
міндеттері асыраушысының туған балаларымен 

теңестірілмеген.
Асыраушысы қайтыс болғаннан кейін 

артынан мұра қалып жатса, асырап алынған бала 
мен оның ұрпағының мұраға деген үлестері, 
заңды (қандық жағынан) мұрагерлеріне 
теңестірілмейтін, бірақ өздеріне тиісті үлесін 
алып отыратын.

Қазіргі уақытта Қазақстан Республикасының 
отбасы құқығында бала асырап алу материалдық 
және процессуалдық құқықтық сипаттағы 
күрделі нормаларды қамтыған құқықтық 
институт болып қалыптасты. Жаңадан Қазақстан 
Республикасының Неке (ерлі-зайыптылық) және 
отбасы туралы кодексі қабылданғанмен, бала 
асырап алуға қатысты мәселелер толығымен 
шешімін таппай тұр. Отбасы заңнамасының 
жетіспейтін кемшілік тұстары көп, әсіресе бала 
асырап алуға қатысты кемшіліктер жетерлік. 
Мәселен, бала асырап алу тақырыбына жазылған 
көптеген оқулықтарда, бала асырап алудан кейін 
туындайтын құқықтық салдар туралы мәселелер 
жалпылама қарастырылады. Бұл мақалада осы 
мәселелерге кеңірек тоқталып кетсек.

Ата-аналарының қамқорлығынсыз қалған 
балаларды асырап алу белгілі бір құқықтық 
қатынастарды тудыратын заңи факт. Яғни 
ол бала мен асырап алушы, бала мен асырап 
алушылардың туысқандары арасындағы пайда 
болатын құқықтық қатынастар [1, с. 24-25]. 
Бұл құқықтық қатынастар күрделі сипатқа ие. 
Мәселен, мұрагерлікке қатысты. Осы құқықтық 
қатынастар Қазақстан Республикасы Неке (ерлі-
зайыптылық) және отбасы туралы кодексінің 
нормаларымен реттеледі. Аталған кодекстің 103 
бабының 1-тармағында «Асырап алынған бала 
және оның ұрпағы бала асырап алушылар мен 
олардың туыстарына қатысты бойынша, ол бала 
асырап алушылар мен олардың туыстары асырап 
алынған бала мен оның оның ұрпағына қатысты 
бойынша жеке мүліктік емес және мүліктік 
құқықтары мен міндеттерінде шыққан тегі 
бойынша туыстарына теңестіріледі» [2] делінген. 
Осы жерде заң шығарушы асырап алынған мен 
оның ұрпағын және бала асырап алушылар мен 
олардың туыстарының мұрагерліке қатысты 
құқықтарын теңестірді. Бұл мәселе анық түсінікті 
болу үшін мұрагерлік құқықтық қатынастарды 
реттейтін Қазақстан Республикасы Азаматтық 
кодексінің 1060/2-бабының нормасына көз 
салайық «Заң бойынша мұрагерлік кезінде, бір 
жағынан, асырап алынған мен оның ұрпақтары 
және екінші жағынан, асырап алушы мен оның 
туыстары қандас туыстарға теңестіріледі» [3]. 
Ал енді заң шығарушы бұл жерде жоғарыда 

айтылған азаматтарды мұрагерлік қатынастарда 
бір-біріне қандас туыстар етіп қойған. Қандай 
негіздер бойынша «қандас» туыстарға 
теңестіргені түсініксіз.

Заң шығарушы аталған заң нормасында 
(ҚР АК 1060/2) «теңестірілген» деген сөзді 
қолданады. Неліктен заң шығарушы асырап 
алынған мен оның ұрпағын «қандас» туыстарға 
теңестіреді? Және «теңестіруде» кандай 
негіздерге сүйенді екен?

Бұл мәселені анықтау үшін бұл норманың 
тарихына көз жүгіртейік. 1917 жылғы Қазан 
социалистік төңкерісі қазақ халқына түбегейлі 
өзгерістер алып келді. Осы өзгерістердің ең 
алғашқысы отбасылық қатынастардың өзгеруі 
болды. Кеңес үкіметінің құрылғанына екі ай 
өтпестен 1917 жылы 18 желтоқсанда «Азаматтық 
неке, балалар және азаматтық хал актілері 
кітабын енгізу» туралы отбасы қатынастарын 
реттейтін Декрет қабылданды. Бұл бастаманың 
басында В.И Лениннің өзі болды. Бұл Декрет 
некеге тұруға және бұзуға еркіндік берді. Кез 
келген азамат қалаған адамға үйленіп, қалаған 
адамнан ажыраса алатын болды. Заң тек бір әйел 
алуға рұқсат берді. Бұдан кейін Кеңес үкіметі 
тек азаматтық некені заңды деп есептейтін 
болды. Асырап алынған балалар мен некеден 
тыс туылған балалардың құқықтары асырап 
алушының некедегі (қанды) балаларының 
құқықтарымен теңестірілді. Некеге тұрудың 
шарттары мен тәртібі жасалды. Некеге тұрудағы 
ата-ана келісімі, өкілдің болуы, көп әйел алу 
және діни неке қию - мұның бәрі енді заңға 
қайшы болды [4, с. 28-34].

1923 жылы Кеңес үкіметі жаңа отбасы 
кодексінің жобасын әзірлеп, 1925 жылы халық 
талқылауына ұсынып, 1926 жылы «Неке, 
отбасы және қорғаншылық» туралы жаңа 
кодекс қабылдады. Қабылданған кодексте бала 
асырап алуға қатысты арнайы тарау болды (57-
67 баптар). Осы кодексте жоғарыда аталған 
Декреттің, асырап алынған балалардың жеке 
және мүліктік құқықтары мен міндеттерін 
асырап алушының туған балаларына теңестіретін 
нормалары сақталды. Бұл кодекс 1968 жылға 
дейін қолданыста болды. 

Осылайша 19-20-ғасырда Ресей патшасы, 
кейінен Кеңес үкіметі жүргізген зұлымдық саясат 
қазақ жұртына көптеген қасіретті өзгерістер алып 
келді. Қабылданған заңдар қазақ әдет-ғұрып 
заңдарымен мүлдем санаспады. Мәселен, неке 
жасы еркек пен әйелге ортақ 18 жас белгіленді. 
Бұл қазаққа мүлдем жат дүние еді. Қазақ 
ержеткен ұлын ерте үйлендіріп, бойжеткенін 

үйде ұстамайтын. Егер орыс халқының ұлдары 
мен қыздары 18 жасқа дейін бала болып жатса, 
қазақтың 14 жастағы баласы ел басқарған. Жеті 
атаға дейін адаспай тегін білген қазақты, ендігі 
келіп қабылданған кодексте неке қиылғаннан 
кейін ата тегін өзгертуге болатын болды. 
Ажырасу бұдан кейін оңайға айналды, тек ерлі-
зайыптылардың бірі ерік білдірсе болды неке 
бұзыла беретін. Некеден тыс және асырап алған 
балаларды, некеде (қанды) туылған балаларға 
мүліктік құқықтарын теңестіріп тастады. 
Жоғарыда аталған көптеген нормалар қазіргі 
күнге дейін Қазақстан Республикасының отбасы 
заңнамасында қолданылып жүр.

Қазақстан Республикасының мұрагерлік 
құқығында заң бойынша мұрагерлерді екіге 
бөліп қарастырады:

1)	 Қан бойынша 
2)	 Заң бойынша
Қан бойынша туыстық санатына ата-әже, 

әке-шеше, қандас балалары, асырап алынған 
балалар және олардың ұрпақтары, аға-інілері, 
апа-сіңілері, аталары бір аға-інілері, апа-сіңілері, 
әкесі немесе шешесі бір аға-інілері, апа-сіңілері 
жатқызылады. Заң бойынша туыстық санатына: 
өгей әке мен өгей шеше, мұра қалдырушының 
асырауындағы еңбекке жарамсыз адамдар. Осы 
жерде асырап алынған мен оның ұрпақтарын 
туыстық санатының екінші тобына жатқызсақ 
дұрыс болар еді. 

Сонда асырап алынған мен оның ұрпақтары 
Қазақстан Республикасының Азаматтық 
кодексіндегі заң бойынша мұрагерлердің бесінші 
кезегіне жатар еді. 

Осы пікіріміз түсініктірек болу үшін мынадай 
мысалдарды қарастырып көрелік. Мәселен, 
асырап алынған баланың туған ата-анасы, бала 
асыранып алынғанға дейін қайтыс болып кетіп, 
балаға өсиет қылып қалдырып кеткен мұра 
бала кәмелетке толғаннан кейін белгілі болды 
делік. Бұл мұраның жалғыз иесі бала болады. 
Өйткені бала асыранып алынғанға дейін туған 
ата-анасының жасаған әрекеттері заңды болып 
есептеледі. Олар ол кезде ата-ана құқығынан 
айырылмаған еді. Дәл осы кезде баланы асырап 
алушы қайтыс болып артында қалдырған мұра 
ашылып мұрагерлері шақырылып жатыр. Осы 
кезде асырап алынған мен оның ұрпақтары 
екінші рет мұрагерлер болып атанып жатады. 
Мұндай жағдайда асырап алушының қандас 
балалары мен асырап алынған мен оның 
ұрпақтары арасында теңдік пен әділеттілік 
жоғалады. Сондай-ақ заң асыранып алынған 
балаға туған ата-әжесімен араласуға тыйым 

салмайды. Егер ата-әжесі қайтыс болып жатса, 
заң бойынша мұрагер бола алады.

Демек, асырап алынған мен оның 
ұрпақтарының қосымша байып қалу мүмкіндігі 
бар болғандықтан, бала асырап алушылардың 
қандас балалары мен туыстары асырап алынған 
бала мен оның оның ұрпағына қатысты бойынша 
жеке мүліктік емес және мүліктік құқықтары 
теңестірілмегіні дұрыс болады.

Сондай ақ біздің пікірімізше, жоғарыдағы 
келтірген дәлелдерге қоса, Қазақстан 
Республикасы Азаматтық кодексінің 1060/2-
бабы асырап алынған бала мен оның ұрпағын 
«қандас» туыс тобына жатқызбаған орынды 
болар деп есептейміз. Өйткені «Қандас» деп, бір 
ата-анадан, я болмаса атасы бір болған адамдарды 
айтады. Бұл жерде қай жағымен асырап алынған 
бала мен оның ұрпағы «қандас» туыс болады? 
Табиғи түрде қандары бірікпегендерді формальді 
түрде біріктіру дұрыс емес.

Қазаққа дәстүрі, тілі мен дін жағынан жақын 
болып келетін Түркия заңнамасымен салыстырып 
көрелік. Мәселен, Түркия мұрагерлік құқығында 
(Zumre halefiyeti) асырап алынған мен оның 
ұрпақтары тек асырап алушыға ғана мұрагер 
бола алады. Тіпті асырап алушы асырап алынған 
балаға заңды мұрагер бола алмайды (Түркия 
Азаматтық кодексі 314, 500) [5, с. 86-89]. Өйткені 
Түркия мұрагерлік құқығында асырап алынған 
бала мен оның ұрпағы «қандық» туыстарға 
жатпайды. Біздің заңнамамызда да осылай 
көрсетілсе дұрыс болар еді. 

Түркия мұрагерлік құқығында мұрагерлік 
қатынастар тек асыранып алынушы мен оның 
ұрпағы және тек асырап алушылар арасында 
пайда болады(Түркия Азаматтық кодексі 
500/2). Яғни туыстары бұл құқықтық қатынасқа 
қатысушы болып табылмайды.

Демек, Қазақстан Республикасының заң 
шығарушысы да асырап алынған бала мен 
оның ұрпағы және асырап алушының туыстары 
араларындағы жеке мүліктік емес және мүліктік 
құқықтар мен міндеттерді тудырмаса дұрыс 
болар еді.

Бала асырап алу бағытында көптеген еңбек 
жазған ғалымдар асырап алынған балаларға 
«адамгершілік» тұрғысынан қарау керектігі 
пікірін ұстанады, содан кейін бұл ұстаным заңды 
жазған кезде өз көрінісін тапқан шығар. 

Асырап алынған бала мен оның ұрпағын 
асырап алушының қандас туыстарымен «қандас» 
қылып, олардың жеке мүліктік емес және 
мүліктік құқықтарын теңестіруде әділеттілікті 
ұстанған дұрыс болар еді.

В статье рассматриваются вопросы о правовых последствиях при усыновлении (удочерении). 
Были использованы нормы обычного права казахов. А также приведены примеры путем сравнения 
норм законодательств Казахстана и Турецкой Республики в части усыновления (удочерения).

This article is about questions of legal effect of adoption. The rules of Common Law of the Kazakh 
people were used in the work. As well as were given examples by comparison of the rules of legislation of 
the Republic of Kazakhstan with the Republic of Turkey concerning adoption.

